
ఇరువది రెండవ మజిలీ.

కందర్పునికథ

ఇరువది రెండవ మజిలీ ప్రదేశ మొక పట్టణము. అందు వసించుట కెందును స్థలము దొరికినదికాదు. అప్పుడా స్వాములవారు శిష్యునితో నోరీ! ఇందు మనకు నివసింప దగిననెలవులేదు సత్రముమిగుల సమ్మర్దముగా నున్నది. ఈయూర మఠములులేవు, మఱియొక యూరికి బోవుదము లెమ్ము. 
జనసంవాధమున నిలుచుట తఱచు నాకిష్టము లేదని పలికిన విని యగ్గోపకుమారుండు స్వామీ! పెక్కుదూరము నడిచి వచ్చుటచే నలసటగా నున్నది. నేను భోజనము సేయక నడువజాలను. పరదేశములో నియమములు పూర్తిగా జరుగునా? ఎద్దియో యొకస్థలము జూచి పాకము  గావింపుడని వేడుకొనగా నయ్యతి వానిమాట ద్రోయక అందొక దేవాలయమున వసియించి అంగడి వస్తువులకు వాని నంపి తాను స్నానము జేసి నిత్యాష్టానము తీర్చుకొనుచుండెను.

వా డంగడినుండి యేమియుం గొనక వట్టి చేతులతో వచ్చుటయు జపావసానమున బరీక్షించి యాపాకారికాంక్షి నవ్వుచు నీ వేమియుం దీసికొనిరాలేదే వంట యెట్లు చేయుదునని అడిగిన వా డిట్లనియె.

స్వామీ! యేమని చెప్పుదును. నేను జెప్పబోవు వింత జూచుచు నంగడివాడు ఏ వస్తువు నమ్ముటలేదు. మధ్యవయసులో నున్న యొక యాడుదానిని గాడిదమీద నెక్కించి యూరేగింపుచున్నవారు దాని ముందర విపరీతవాద్యములు వాయించుచున్న వారు. పౌరులందఱు నావింత బరిహాసముఖములతో నిందాగర్భితములైన వాక్యము లాడికొనుచు జూచుచుండిరి. అక్కారణమెవ్వరి నడిగినను నామాట బాటింపక యుత్తరమిచ్చిరికారు. దీనిమూలమున రిక్తహస్తుడనై వచ్చితిని. మఱికొంతసే పుండి అంగడికి బోయివస్తువులం దెచ్చెద నింతలో దద్వత్తాంతము చెప్పుడు ఆ కాంత యెవ్వతియ! అట్టి అవమానముచేయుట కామె యేమి యపరాధము గావించినది వేగ మెఱింగించి నా మనస్సంశయము దీర్పుడని మిక్కి,లి యాతురముగా వేడుకొనిన నమ్మణిసిద్ధుడు వాని నెట్టకే సమాధానపరచి తిరుగా నంగడికిం బంపి సామగ్రి దెప్పించి వంటచేసి భుజియించిన వెనుక మనోహరప్రదేశమునం గూర్చుండి తన మణివిశేషమున దదీయవృత్తాంతమంతయు నంతఃకరణగోచరము గావించుకొనుచు వాని కిట్లని
చెప్పందొడంగెను.

దక్షిణదేశంబున గుంభఘోణమను పట్టణమున విక్రమకేతుడనురాజు గలడు.

